ޔައުމިއްޔާ

މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީގެ 26 ވަނަ ބައެްދަލުވުން. (11.10.2010)

ރިޔާސަތުން ވާހަކަދެއްކެވުން:

މިނިވަން މުއައްސަސާތަކުގެ ކަންތައްތަކާ ބެހޭ ކޮމިޓީގެ މިއަދުގެ ބައްދަލުވުމަށް އަޅުގަނޑު އެޖެންޑާކޮށްފައި މި އޮތީ ފަނޑިޔާރުންގެ ޤާނޫނަށް އެއް ވަނަ އިޞްލާޙު ގެނައުމުގެ ބިލު. މި ބިލު މި މަޖިލީހަށް ހުށަހަޅުއްވައިދެއްވާފައި ވަނީ މި ކޮމިޓީގެ ވެސް މެންބަރު ޢަބްދުއްރަޙީމް ޢަބްދުﷲ. އަޅުގަނޑުމެން ކުރީ ދުވަހު މި ބިލާ ބެހޭ ގޮތުން މަޝްވަރާކުރުމަށްފަހު އަޅުގަނޑުމެން މަޖިލީހުގެ އިދާރާގައި ސެކްރެޓޭރިއަޓުގައި ދަންނަވާފައި ވާނީ މި ކަންތައްތައް ކޮށްދޭން މި ޖެހެނީ ކޮންބައެއްތޯ ބަލައިލަދިނުމަށް. ދެން އަޅުގަނޑު އުއްމީދުކުރަން އެ ކަންތައްތައް ވެސް ކޮށްދެއްވާފައި ކަމަށް ވާނީ. ދެން، މި ވަގުތު މި ކޮމިޓީއަށް ހާޒިރުވެވަޑައިގެން ތިއްބެވީ ކަނޑިތީމު ދާއިރާގެ މެންބަރު މުޙައްމަދު ޙުސައިން، ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ، އިހަވަންދޫ ދާއިރާގެ މެންބަރު އަޙްމަދު އަޙްބުދުﷲ އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒު. އާދެ، އެހެންވީމާ، ކުރީ ދުވަހު ދެއްކުނު ވާހަކަތައް އަޅުގަނޑު ކުޑަކުޑަކޮށް ޚުލާސާކޮށް ދަންލާނަން. ކޮމިޓީއަށް ވަޑައިގެން ތިބި ގިނަ ބޭފުޅުން ވިދާޅުވަނީ މާލިއްޔަތު ކޮމިޓީން ފޮނުއްވާފައި ވާ ގޮތަށް އެއްބަސްވެވެން ނެތް ކަމަށް. ދެން ރިޓަޔަރކުރާ ބޭފުޅުން، އެހެން ކޮމިޝަންތަކުން ވެސް ރިޓަޔަރކުރާ ބޭފުޅުންނަށް ވެސް މި އިނާޔަތްތަކެއް ހަމަޖެހިގެން ދިޔުމަކީ އެ ބޭފުޅުން ވެސް ބޭނުންފުޅު ވާ ގޮތްކަމަށް. އެހެންވީމާ، އެއް ޕެކޭޖެއްގެ ގޮތަށް އެކަންތައްތައް އޮތުން ބޭނުން ކަމަށް. ދެން މީގެން ބައެއް ކަންތައްތައް އެ ބިލުގައި ހިމަނާފައި، އަނެއް ބައި ކަންތައްތައް ނުހިމަނަން އެ ބޭފުޅުން ބޮޑަށް ބުރަވެވަޑައިގަންނަވަނީ. އެހެންވީމާ، މި ކަމާ ބެހޭ ގޮތުން ވެސް ގޮތެއް ނިންމާ އަޅުގަނޑުމެން މި ބިލުގެ މަސައްކަތް ވީހާވެސް އަވަހަކަށް ނިންމާލުމަށް އަޅުގަނޑު ބޭނުން ވަނީ. އާދެ، އެހެންވީމާ، މި ކަމާ ބެހޭ ގޮތުން ކޮންމެވެސް އެއްޗެއް ވިދާޅުވެދެއްވުމަށް އަޅުގަނޑު ފުރުޞަތުއަރުވާނަން، މި ބިލު މަޖިލީހަށް ހުށަހަޅުއްވައިދެއްވި އަދި ކޮމިޓީގެ ވެސް މެންބަރު ޢަބްދުއްރަޙީމަށް.
ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:
ޝުކުރިއްޔާ މުޤައްރިރު ވަގުތުކޮޅެއް އަޅުގަނޑަށް ދެއްވީތީ، ހަދިޔާކުރީތީ، އިނގޭތޯ. އަޅުގަނޑު ދެން 2 ބައްދަލުވުމަކަށް ނާދެވުނީމަ އަޅުގަނޑަށް ތި ބޭފުޅުންގެ ވިސްނުންފުޅު ހުރީ ކިހިނެއް ކަމެއް ނޭނގެ. އެހެންނަމަވެސް، މުޖުތާޒު ތި ވިދާޅުވީ މީގެތެރެއިން ބައެއް ކަންތައްތައް ހިމަނާފައި، އަނެއް ބައި ކަންތައްތައް ނުހިމަނާ ކުރިއަށް ގެންދަން އެ ބޭފުޅުން އެއްބަސްވެވަޑައިގަންނަވާ ކަމަށް. ދެން، އަދި ބައެއް އެހެން ބޭފުޅުން ވެސް ހިމެނޭ ގޮތަށް އޮނިގަނޑެއް އެކުލަވާލާ ވާހަކަ ވެސް ވިދާޅުވެއްޖެ. ދެން އަޅުގަނޑުގެ އަސްލު ވިސްނުމުގައި ނެތް މި ބިލަށް އެބައި ގެންނާކަށެއް. ނޫނީ މި ބިލު އިޞްލާޙުކުރުމުގެ ތެރެއިން އެބައި ގެންނާކަށެއް. އަޅުގަނޑު ފަހަރެއްގައި ވެސް ދެކޮޅެއް ނުހަދަން ކޮމިޝަންތަކުން އެހެން ވަކިވެވަޑައިގަންނަވާ ބޭފުޅުންނަށް ވެސް އިނާޔަތެއް ދިނުމާ ދޭތެރެއަކު އެއްގޮތަކަށް ވެސް. އެހެންނަމަވެސް، މި ހުށަހެޅިފައި މި އޮތީ ފަނޑިޔާރުންގެ ބިލަށް އިޞްލާޙެއް ގެނައުމުގެ ބިލެއް ކަމަށް ވާތީ، މި ބިލުގެ ތެރެއިން އެކަން ކުރުން އެއީކީ އަޅުގަނޑު ތާއީދުކުރާ ކަމެއް ނޫން. ދެން، އަޅުގަނޑު ހަމަ އެދެނީ މި ބިލު އަޅުގަނޑު މިއާ އެކީގައި އެބަ އޮތް މާލިއްޔަތު ކޮމިޓީން މިކޮޅުން ފޮނުއްވި ސިޓީއަކަށް ދެއްވާފައި އޮތް ޖަވާބު ވެސް. އޭގައި އަޅުގަނޑުގެ ބިލަށް ވުރެ އިތުރަށް މީގައި އެބަ އޮވޭ އުއްތަމަ ފަނޑިޔާރުކަން ކުރައްވާފައިވާ ބޭފުޅުންނެއް، ނޫން، އަޅުގަނޑުގެ ބިލު ވެސް އެބަ އޮތް. ދެން އަޅުގަނޑު ގަބޫލުކުރަނީ ޤާނޫނުއަސާސީ އަށް ގެނެވުނު ބަދަލަކާ ގުޅިގެން ވަކިވާ ބޭފުޅުންނާއި ވަކި މުއްދަތަކަށް ކޮމިޝަނަށް ކުރުމަތިލައްވައިގެން އިންތިޚާބުވެފައި ތިއްބެވި ބޭފުޅުން ނުވަތަ އެ މުއްދަތަށް ފަހު ދެން އަނެއްކާ ކުރިމަތިލައްވައިގެން ނުހޮވުމާ ވެސް ތަފާތުތަކެއް ހުންނާނެ ކަމަށް އަޅުގަނޑު ގަބޫލުކުރަނީ. އެހެންވީމާ، އަޅުގަނޑަށް ހަމަ ބޮޑަށް އަދިވެސް ހަމަ ބާރުއަޅާ ވާހަކަދެއްކޭނީ މި ފަނޑިޔާރުންގެ ޤާނޫނަށް އަޅުގަނޑު ހުށަހަޅާފައި މިއޮތް އިޞްލާޙާ ދޭތެރޭ ގޮތެއް ނިންމަވައިދެއްވުމަށް. ދެން އަޅުގަނޑު އޭގެ އިތުރަކަށް ވަކި ދައްކާކަށް މާ ގިނަ ވާހަކަތަކެއް ނެތް. އަޅުގަނޑު ހަމަ ބޭނުން އުއްތަމަ ފަނޑިޔާރު ނުވަތަ ސުޕްރީމް ކޯޓުގެ އެހެން ފަނޑިޔާރަކު އޭނަގެ މަޤާމު މިއީ ހަމަ އަޅުގަނޑު ހުށަހަޅާފައި މިއޮތް އިޞްލާޙު އެ ގޮތަށް ދެން ހަމަރުގައި އަޅުގަނޑު ވެސް މީގެތެރޭގައި ބައެއް ކަންތައްތައް ހުރެދާނެ މިސާލަކަށް އިނާޔަތްތަކަށް އަންނަ ބަދަލެއް. އެކަހަލަ ބަދަލުތަކާ ދޭތެރޭގައި އަޅުގަނޑު ދެކޮޅު ހަދަނީކީ އެއް ނޫން. އެކަމަކު، މީގެތެރެއިން ލާފައި ނޫނިއްޔާ ކޮމިޝަންތަކުން އެހެން ވަކިވެފައި ތިބި މީހުންނަށް އިނާޔަތެއް ނުދެވޭތީވެ މި އަނެއްކާ ފަސްކޮށްލާފައި އެކަން އެގޮތަށް ކުރާކަށެއް އެއީ އަޅުގަނޑު ގަބޫލުކުރާ ގޮތެއް ނޫން. އެހެންވީމާ، އެ ވާހަކަ ދަންނަވާލީ. 
ރިޔާސަތުން ވާހަކަދެއްކެވުން:

ދެން، އަޅުގަނޑުމެން މި ކުރީ ދުވަހު މި އެދިފައި އޮންނާނީ އިދާރާ އިން ބައެއް ކަންތައްތައް ސާފުކޮށްލަން. ދެން އަޅުގަނޑު ހިތަށްއަރަނީ އެ ދުވަހު ދެން އެ ވާހަކަތައް ދެއްކީމަ ވެސް އަޅުގަނޑަށް ވެސް ފާހަގަނުކުރެވި އޮތް ކަމެއް. އެ ދުވަހު އެދިވަޑައިގެންފައި މި ވަނީ ފަނޑިޔާރުންނާ ބެހޭ ޤާނޫނުން ކޮން ބައެއްތޯ މި ކަންތައްތައް ކޮށްދޭން މި ޖެހެނީ. ދެން އަޅުގަނޑު ހިތަށްއަރާ ސުވާލަކީ މި އަނެއްކަހަލަ ޤާނޫނަށް ގެންނަ އިޞްލާޙެކޭ މިއީ. އެހެންވީމާ، އެ ޤާނޫނުގެ ތެރެއިން އެބައި ހިމެނިގެން ދާއިރުގައި ދެން ކޮންމެހެން އަދި ޖެހޭބާއޭ ބަލަން ކޮން ބައެއްތޯ މި ކަންތައްތައް މި ކުރަނީ. ދެން އެހެންވީމާ، އިދާރާ އިން މި ބެލިބެލުމުން ކޮން ކަންތައްތަކެއްތޯ ފާހަގަކުރެވުނީ. 
އިދާރީ މޭޒުން ވާހަކަދެއްކެވުން:

އާދެ، ދިވެހިރާއްޖޭގެ ފަނޑިޔާރުންގެ ޤާނޫނުގެ، ފަނޑިޔާރުންނަށް މުސާރަ އާއި އިނާޔަތްތައް ދިނުމަށް ކަނޑައެޅިފައި އޮންނަ ބާބުގައި މި އޮންނަނީ ފަނޑިޔާރުންގެ މުސާރަ އާއި އިނާޔަތްތައް ދިނުމަށް ކަނޑައަޅާނީ ރައްޔިތުންގެ މަޖިލީހުން ކަމަށް. ދެން އަދި މި މުސާރަ އާއި އިނާޔަތްތައް ދެނީ ޖުޑިޝަލް ސަރވިސް ކޮމިޝަނުން. ޖުޑިޝަލް ސަރވިސް ކޮމިޝަނުން އެ މީހުން ހަޔަރކޮށް އެ މީހުން މަޤާމުން ވަކިކުރާ ކަމަށް ވާ ނަމަ އެ ކުރަންޖެހޭ ފިޔަވަޅުތައް އެޅުމާ އެ ހުރިހާ ކަމެއް ކޮށް ހަދަނީ. އެހެންވީމާ، ސީދާ މި ޤާނޫނުގައި ވެސް މި ޤާނޫނުގައި މުސްކުޅިކުރާ ފަރާތްތަކަށް ވެސް ދޭންޖެހޭ އިނާޔަތްތަކަށް ދޭންވާނެ ކަމަށް އޮންނަނީ. މިވެނި ފަރާތަކުން އެ ދޭންޖެހޭނެއޭ އެހެން ސީދާ ނޯންނާނެ. މައިގަނޑު އެއް މާއްދާ މި އޮންނަނީ ފަނޑިޔާރުންނަށް މުސާރަ އާއި އިނާޔަތްތައް ކަނޑައަޅާނީ ރައްޔިތުންގެ މަޖިލީހުންނޭ. ރައްޔިތުން މަޖިލީހުން އެ ކަންތައް ކޮށް މި އުޅެނީ މިހާތަނަށް ދެން މާލިއްޔަތު ކޮމިޓީން އެ ކަންތައް އަޅުގަނޑަށް ހީވަނީ ކޮށްއުޅެނީ. އެހެންވީމާ، ރިޓަޔަރކުރާ ބަޔަކަށް އެއްޗެއް ދިނަސް އަދި ދޭ އަދަދެއް އެ އިނާޔަތެއް އެއްޗެއްގެ މިންވަރު ކަނޑައަޅާނީ ރައްޔިތުންގެ މަޖިލީހުން. އެހެންނަމަވެސް، އެ ކަންތައް ކޮށްއުޅޭނީ ޖުޑިޝަލް ސަރވިސް ކޮމިޝަނުން އިނގޭތޯ. އެހެންވީމާ، އެ ކަންތައް އެ ގޮތަށް. ދެން ކޮންމެހެން މި އިޞްލާޙުގައި ވަކި ފަރާތެއް އެހެން އޮތުން އެއީ މުހިއްމު ކަމެއް ކަމަކަށް އަޅުގަނޑު ނުދެކެން. މިވެނި ފަރާތަކުން ކަނޑައަޅަންވާނެއޭ. އެއީ މިހާރު ރައްޔިތުންގެ މަޖިލީހުން ކަނޑައަޅާނެ ކަމަށް އެ އޮތީ. ދެން މީގައި އުފެދިދާނެ އެހެން ސުވާލެއް. ތި ބޭފުޅުން ވިސްނަވާލެއްވުން ރަނގަޅު ހެން އަޅުގަނޑަށް ހީވަނީ ފަނޑިޔާރުން ރިޓަޔަރކުރުމަށް ފަހު ވެސް ހަމަ ފަނޑިޔާރުންގެ ގޮތުގައި ބެލެވޭނީ އިނގޭތޯ. އެ ބޭފުޅުންނަށް އިނާޔަތެއް ދެއްވާ ކަމަށް ވާ ނަމަ އެ އިނާޔަތެއް ކަނޑައަޅާނީ ރައްޔިތުންގެ މަޖިލީހުން. 
(ވަގުތުކޮޅަކަށްފަހު)
ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:
އާދެ. ދެންމެ ޝިޔާމު އެ ވިދާޅުވި ހެން އަޅުގަނޑަކަށް އެއްގޮތަކަށް ވެސް ނުވިސްނޭ އެކަން ކުރާނެ ފަރާތެއް ހޯދުން އެއީ އަޅުގަނޑުމެންގެ މި އިޞްލާޙު ދިރާސާކުރުމުގެ ތެރޭގައި ކުރަންޖެހޭނެ ކަމެއް ކަމަކަށެއް. އަޅުގަނޑަށް ގަބޫލުކުރެވެނީ އަޅުގަނޑުމެން ހަމަ ޤާނޫނަށް މި ގެންނަ އިޞްލާޙު މި ކޮމިޓީން ނިންމާ ގޮތެއްގެ މަތިން ގެނެވުނީމަ ދެން ސަރުކާރުގެ ކަމާ ބެހޭ ފަރާތްތަކުން އެ ކުރަންޖެހޭ ކަމެއް ކުރައްވާނެ ކަމަށް، ކުރަންޖެހޭނެ ކަމަށް. ދެން ރައްޔިތުންގެ މަޖިލީހުން މުސާރަ އާއި އިނާޔަތް ކަނޑައަޅަންޖެހޭ ފަރާތްތަކަށް ހަމަ އެކަން ކުރަމުން ގެންދާނީ ރައްޔިތުންގެ މަޖިލީހުންކަން އެއީ އަޅުގަނޑުމެން އެންމެން ވެސް ގަބޫލުކުރަންޖެހޭނެ ޙަޤީޤަތެއް. ދެން އެހެންވީމާ، މި ބިލު ދިރާސާކުރުމުގައި މިހެން ހެދީމަ ދެން މިކަން ކުރަންޖެހޭނީ ކޮން ފަރާތަކުންތޯ ބަލާ، އަނެއްކާ ބަލަން އިތުރު ދިރާސާއެއް ކުރަންޖެހިދާނެ ކަމަށް އަޅުގަނޑަށް ވެސް ގަބޫނުކުރެވޭތީ އެ ވާހަކަ ހަމަ ދަންނަވާލަން ބޭނުންވީ. 
ރިޔާސަތުން ވާހަކަދެއްކެވުން:

އަޅުގަނޑުމެންނަށް ކުރީ ދުވަހު އެއްބަސްވެވުނު ފަދައިން މާލިއްޔަތު ކޮމިޓީން މި ފޮނުއްވާފައި އޮތް ސިޓީ މިއީ އަޅުގަނޑުމެން ގަބޫލުނުކުރާ ކަމަށް އެ ގޮތަކަށް ނުނިންމޭނެ. އަޅުގަނޑުމެން ބިލަށް މަސައްކަތްކުރަންޖެހޭނީ. ދެން މާލިއްޔަތު ކޮމިޓީން އަޅުގަނޑުމެންގެ އެދުމަކަށް އެ ބޭފުޅުންގެ ޚިޔާލު ފޮނުއްވާފައި އެ އޮތީ. ދެން އޭގެން އަޅުގަނޑުމެން ނަގާނީ ކޯއްޗެއްތޯ، ނުލާނީ ކޯއްޗެއްތޯ، އެއީ ކޮމިޓީން ނިންމަންޖެހޭ ކަމެއް. އެހެންވީމާ، އަޅުގަނޑުމެން މަޖިލީހަށް ފޮނުވާނީ ކޮންގޮތަކަށްތޯ ނިންމަވާލެއްވުމަށް އެ ގޮތަށް ވާހަކަދެއްކެވުން ދެން އަޅުގަނޑު އެދެން. (ވަގުތުކޮޅަކަށްފަހު) މީގައި ދެން އަޅުގަނޑު ދަންނަވާނަން ކުރީ ދުވަހު ހުށަހެޅުނު ހުށަހެޅުމެއް. ދެން ޢަބްދުއްރަޙީމް ހުށަހަޅުއްވާފައި ވާ އިޞްލާޙުގެ (ހ) އެ އޮތް ގޮތަށް ބާއްވަން އެދުވަހު ހުށަހެޅުނު، (ށ) ބާއްވަން ހުށަހެޅުނު، 1 ބާއްވަން ހުށަހެޅުނު، 2 ނުބާއްވާ ގޮތަށް، 3 ނުބާއްވާ ގޮތަށް، 4 ބާއްވަން، 5 ނުބާއްވަން، (ނ) ބާއްވަން، 5 ނުބާއްވަން، 4 ބާއްވަން، (ނ) ބާއްވަން، (ވަގުތުކޮޅަކަށްފަހު) ދެން އެ ދުވަހު ވާހަކަތައް ބޮޑަށް ބިނާވެފައި ހުރީ ފަނޑިޔާރުންނަށް ވެސް އެއްޗެއް ދޭންވާނެއޭ. އެކަމަކު، މި ކަންތައްތައް ކުރަންވާނީ ރިޓަޔަރކުރެވޭ އެހެން ކޮމިޝަންތަކުގެ ވެސް މީހުންނާ އެއްގޮތަކަށް އެއް ޕެކޭޖެއްގެ ދަށުން ދިއުމޭ ރަނގަޅު ވާނީ. ދެން އެކިއެކި ތަފާތުތަކެއް ގެންގުޅެންޏާ ހަމަ އޭގައި ވެސް އެ ބަޔާންކޮށްފައި އެއް ޕެކޭޖެއްގެ ދަށުން މާލިއްޔަތު ކޮމިޓީން އެ ނިންމާ ގޮތަކަށް މަޖިލީހުގެ ފްލޯ އަށް ގެނެސް ފާސްކުރާ ގޮތަކަށް. ދެން ބިލުގައި ކޮންމެހެން މި ބައި ލިޔުން އެހާ މުހިއްމެއް ނޫނޭ. އެ ގޮތަށް ދެން އެ ބޭފުޅުންގެ ވާހަކަތައް އެ ދުވަހު ހުރީ. (ވަގުތުކޮޅަކަށްފަހު) މި 2، 3 ހަމަ ނުހިމަނާ ގޮތަށް. 2 ގައި ދެން ކޮންމެވެސް ވަރަކަށް ބަދަލުތަކެއް ވެސް ގެންނަން އެއްބަސްވެވޭ އެބަ އެދުވަހު އެހެންނޫންތޯ. އަޙްމަދު.
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
އާދެ، ޝުކުރިއްޔާ މުޤައްރިރު. އަޅުގަނޑު ހަމަ ކުރީ ދުވަހު ވެސް ފާހަގަކޮށްލިން. ދެން އަދި ހަމަ އެއާއެއްކޮށް މިއަދު ވެސް ހަމަ އަޅުގަނޑުގެ ވިސްނުމުގައި މިހުރީ ހަމަ ގާތްގަނޑަކަށް ހަމަ އެކައްޗެއް. އަޅުގަނޑަށް ހަމަ އަދިވެސް ދަންނަވާލެވޭނީ އަޅުގަނޑުމެން މި ކޮމިޓީ އަށް ކުރީގައި ވެއްޖިއްޔާ ދާޚިލީ ކޮމިޓީ އަށް ހުށަހެޅިފައި އޮންނާނެ އެންޓި-ކޮރަޕްޝަން ކޮމިޝަނޭ އަޅުގަނޑު ހަނދާންވަނީ. މަޤާމުގައި މެންބަރުންގެ ގޮތުގައި ތިއްބެވި ބޭފުޅުން އެ މަޤާމުން ވަކިވެގެން ދާއިރު އެ ބޭފުޅުންނަށް އެއްވެސް އުޖޫރަ އެއް އިނާޔަތެއް ނެތި ވަކިވެގެން ދާންޖެހޭތީވެ ކަންކަން ކުރަންވީ ގޮތެއް. އެ ދުވަހު އަޅުގަނޑުމެން ދެއްކި ވާހަކައިގައި ވެސް އެ ކަންތައްތައް ހަމަ ބޮޑަށް ބާރުއެޅުނީ، ވަކިވެގެން ދާ އެފަދަ ކޮމިޝަންތަކުގައި އަދި ފަނޑިޔާރުން ވިޔަސް އަދި މިނިވަން މުއައްސަސާތައް ވިޔަސް އެ މަޤާމުތަކުގައި ތިއްބަވާ ބޭފުޅުންނަށް އެއް އުސޫލަކުން އެއް މިންގަނޑަކުން އެ ކުރި ޚިދުމަތަށާއި އެ އެއްޗިއްސަށް ބަލާފައި އިނާޔަތްތަކެއް ދެވޭ ކަހަލަ ގޮތަކަށް އެ ދުވަހުގެ ވާހަކަތައް މިހާރު ވެސް ޔައުމިއްޔާތަކުގައި އެ ވާހަކަތައް ހުންނާނީ އެ ގޮތަށް ކަމަށް އަޅުގަނޑަށް ގަބޫލުކުރެވެނީ. ދެން ހަމަ މިހާރު އަޅުގަނޑުމެންގެ ތެރޭގައި އޭގެ ފަހުން އިތުރަށް ޕެންޝަނާ ބެހޭ ޤާނޫނެއް ވެސް ފާސްކުރެވި އެއަށް ވެސް ޢަމަލުކުރެވެމުން ދާއިރު އަދި އެހެނިހެން ވެސް އެލަވަންސްތަކާ އިނާޔަތްތަކުގެ ކަންތައްތައް އެކި ދިމަދިމާލުން ލިބެމުން ދާއިރުގައި އަޅުގަނޑަކަށް ހަމަ ތާއީދެއް ނުކުރެވޭ އެހާ ބޮޑަކަށް މީގައި ކަނޑައެޅިގެން ވަކި މަޤާމެއް އަދާކުރީތީވެ، މުސާރައިގެ ތިންބައި ކުޅަ ދެ ބައި އިނާޔަތުގެ ގޮތުގައި ދޭންޖެހޭނެ ކަމަކަށް. އެހެންނަމަވެސް، އަޅުގަނޑު ވެސް ކޮންމެވެސް މިންވަރެއްގެ އިނާޔަތެއް ދިނުމަކާ ދެކޮޅެއް ނޫން. އެ ބޭފުޅުން އެ އަދާކުރެއްވި މަޤާމުގެ ޝަރަފަށްޓަކައި. ދެން، މީގައި ވިސްނާލަންޖެހޭ ތަންކޮޅަކީ ކުރިއަށް އޮތް ތަނުގައި އަޅުގަނޑު ހަމަ ކުރީ ދުވަހު ވެސް ދެއްކި ވާހަކަ އަނެއްކާވެސް ތަކުރާރުކޮށްލާނަން. މިސާލަކަށް ހަމަ މަޖިލީހުގެ މެންބަރުން މަޖިލީހުން ނުކުމެގެން ދާއިރު ނޫނީ މަޖިލީހުގެ ދައުރު ހަމަކޮށްފައި އަނެއް އަހަރަށް އިންތިޚާބު ނުވެދާނެ ކަމަށް ނޫނީ ނުވެއްޖެ ހާލަތެއްގައި އެ މީހުންނަށް އިނާޔަތެއް ދޭން ކަނޑައަޅައިފިއްޔާ މީކީ ކުރެވޭވަރުގެ ކަމަކަށް ނުވާނެ. ދައުލަތުގެ ބަޖެޓަށް އަދި ދިވެހިރާއްޖެ އަށް ލިބޭ އާމްދަނީގެ ތެރޭގައި މި ކަންތައްތައް ވާނީ ވަރަށް ބޮޑު ބުރަޔަކަށް. އަޅުގަނޑުމެންނަށް މިއަދު ހަވާލުވެފައި އޮތީ މިފަދަ ކަންތައްތައް ކަނޑައެޅުން ކަމަށް ވިޔަސް އަޅުގަނޑުމެން ޒިންމާދާރުކަމާ އެކު އެކަން ކުރަންޖެހޭނީ. އަޅުގަނޑުމެން މާދަމާ މީގެ ނާޖާއިޒު ފައިދާ އެއް ނަގައިގެން އޭގެން އަޅުގަނޑުމެންނަށް ދިރިއުޅުން ބައްޓަންކުރެވިދާނެ ކަހަލަ ގޮތަކަށް ވިސްނުން ބަހައްޓައިގެން މަސައްކަތްކުރުމަކީ އެއީ އަޅުގަނޑު ޤަބޫލެއް ނުކުރަން އޭއީ ޒިންމާދާރު ކަމެއް ކަމަކަށް. އެހެންވީމާ، އެ އަޅުގަނޑަށް އެ ދުވަހު ވެސް ދެއްކި ވާހަކަ މިއަދު ވެސް ތަކުރާރުކުރަން މި ޖެހެނީ. އަޅުގަނޑުގެ ހަމަ ވިސްނުން ހުރީ މި ދެންނެވި ގޮތަށް. އެހެންވީމާ، އަޅުގަނޑަށް އެހާ ބޮޑަކަށް ތާއީދެއް ނުކުރަން އެ ގޮތަށް ކުރިއަށް ގެންދާކަށް. 
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، މި ބިލާ ބެހޭ ގޮތުން އަޅުގަނޑުމެން މަސައްކަތްކުރަމުން ގެންދާއިރު، ފަނޑިޔާރުންނާ ބެހޭ ޤާނޫނުގައި މިހާރު ހުރި ޕްރޮވިޒަންތަކާއި އަދި އަޅުގަނޑުމެން އިތުރުކުރަން މި އުޅޭ ޕްރޮވިޒަނަކާ މި ކަންތަކާ ދޭތެރޭގައި ރަނގަޅަށް ވިސްނާލަންވާނެ ކަމަށް އަޅުގަނޑަށް ފެނޭ. ފަނޑިޔާރުންނާ ބެހޭ ޤާނޫނުގައި އެބަ އޮތް ކުރިން މި މަޖިލީހުގެ އިދާރީ މޭޒުން އެ ވިދާޅުވި ހެން ފަނޑިޔާރުގެ މަގާމުގެ މުސާރަ އާއި އިނާޔަތްތައް ކަނޑައަޅާނީ ރައްޔިތުންގެ މަޖިލީހުން ކަމަށް ބަޔާންކޮށްފައި. ދެން، ކުށްވެރިނުވެ މިދެންނެވި މަގާމުން ދުރުކުރުން ނޫން ގޮތަކަށް ފަނޑިޔާރަކު މަގާމު ދޫކޮށް ވަޑައިގަންނަވާއިރު، ޢަމަލުކުރެވޭނެ ގޮތެއް ވެސް އެބަ އޮތް މި ބިލުގައި ގެނެއްސަ. އެއީ، ބިލުގެ 24 ވަނަ މާއްދާގެ 70 އަހަރު ވެގެން މުސްކުޅި ކުރެވޭ ވާހަކަ އާއި އަދި 25 ވަނަ މާއްދާގައި 70 އަހަރުވުމުން ދެން މުސްކުޅިކުރެވޭ ފަނޑިޔާރުންނަށް ދިވެހިރާއްޖޭގެ ޕެންޝަނާ ބެހޭ ޤާނޫނުގެ ދަށުން ދެވޭ އިނާޔަތްތަކުގެ އިތުރު އެއްޗެއް ދިނުމަށް ރައްޔިތުން މަޖިލިހުން ކަނޑައެޅިދާނެ ކަމަށް ބުނެފައި އޮތް ބުނުމާއި، އަދި ވޮލިންޓްރީ ރިޓަޔަރމަންޓަށް ވަޑައިގަންނަވާ ބޭފުޅުންނަށް ޖުޑިޝަލް ސަރވިސް ކޮމިޝަނުން ކަނޑައަޅާ ވަކި އަދަދަކަށް ފައިސާ ދޭ ގޮތަށް ހަމަޖެއްސުމުގެ އިޚްތިޔާރު އެ ކޮމިޝަނަށް ލިބިގެންވާ ކަމަށް. އެހެންވީމާ، މީ މަގާމުން ދުރުކުރުން ނޫން ގޮތަށް މަގާމު ދޫކޮށްލައްވާ ފަނޑިޔާރުންނަށް އިނާޔަތް ލިބުމުގެ ބައެއް 24، 25ގެ ތެރޭގައި މި ކަވަރުކުރަނީ. އަޅުގަނޑުމެން މިހާރު، މެންބަރު ޢަބްދުއްރަޙީމް ހުށަހަޅުއްވާފައި އޮތް ބިލުގައި މި އޮތީ ވޮލިންޓްރީ ގޮތުން މަގާމުން ދޫކޮށްލައްވާ. ވޮލިންޓްރީ ކުރައްވައިގެން މަގާމު ދޫކުރައްވާ ބޭފުޅުންގެ އިތުރަށް އަދި 70 އަހަރު ވެގެން ފުލް ރިޓަޔަރމަންޓަށް ވަޑައިގަންނަވާ ބޭފުޅުންގެ އިތުރުން މަގާމު ދޫކުރައްވާފައި ވަޑައިގެންނަވާ އެހެން ފަނޑިޔާރުންގެ އެހެން ކެޓަގަރީއެއްގެ ފަނޑިޔާރުން މި އޮތީ ހިމަނުއްވާފައި. އެއީ، ޤާނޫނުއަސާސީ އަށް ގެނެވުނު ބަދަލަކުން ނުވަތަ ޤާނޫނަކަށް ޢަމަލުކުރުމުގެ ސަބަބުން މަގާމުން ނުކުމެވަޑައިގަންނަވާ ބޭފުޅުން. އެ ބޭފުޅުންގެ އެއްވެސް އިޚުތިޔާރެއް ނެތް ގޮތުގައި ވަޑައިގަންނަވަން ޖެހިވަޑައިގަންނަވާ ބޭފުޅުން. މިސާލަކަށް، އިންތިޤާލީ މަރުޙަލާ އެއް އޮތް ކަން އެނގިގެން އެ އިންތިޤާލީ މަރުޙަލާއަށްފަހު ރައްޔިތުންގެ މަޖިލީހުން އަލުން ފަނޑިޔާރުން ޢައްޔަންކުރައްވާނެ ކަން ނުވަތަ ކޮމިޝަނެއް ކަމަށް ވަނީ ނަމަ އެ ކޮމިޝަނަށް މެންބަރުން ޢައްޔަންކުރައްވާނެކަން އެނގިވަޑައިގަންނަވައިގެން ވަޑައިގެން ތިއްބަވާ ބޭފުޅުންގެ ދައުރު ހަމަވެގެން ވަޑައިގަންނަވާ ވަޑައިގަތުމާ ޢަބްދުއްރަޙީމް މި ހުށަހަޅުއްވާފައި އޮތް ހުށަހެޅުއްވުމާ ކުޑަކުޑަ ތަފާތެއް އެބަހުރިތޯ ނުވަތަ ނެތްތޯ އަޅުގަނޑުމެން ވިސްނާލުން ރަނގަޅު. ތި ބޭފުޅުންގެ އެއްވެސް އިޚުތިޔާރެއް ނެތް އެ ބޭފުޅުން މަގާމުގައި ތިއްބަވަނިކޮށް ޤާނޫނުއަސާސީ އަށް ބަދަލެއް ގެނައީ. އެ ބޭފުޅުން މަގާމުގައި ތިއްބަވަނިކޮށް ޤާނޫނަށް ބަދަލެއް ގެނައީ. އެ ގެނައި ބަދަލުގެ ސަބަބުން އެ ބޭފުޅުން މަގާމުން ދޫކުރައްވާފައި ވަޑައިގަންނަވަން ޖެހިވަޑައިގަތީ. އެހެންވީމާ، ކުޑަކުޑަ ތަފާތެއް މީގައި އެބަ އުޅެއޭ ވެސް އެބަ ހީވޭ. އެހެންވީމާ، މިކަން ރަނގަޅަށް އިމްތިހާންކޮށްލުމަކީ އަޅުގަނޑަށް ހީވަނީ އަޅުގަނޑުމެން ކޮށްލަންޖެހޭނެ ކަމެއް ހެން. އެކިއެކި ކޮމިޝަންތަކުގައި ތިއްބެވި ބޭފުޅުން ހިއުމަން ރައިޓްސް ކޮމިޝަނުގައި ތިއްބެވި ބޭފުޅުން، ނުވަތަ އިލެކްޝަން ކޮމިޝަނުގައި ތިއްބެވި ބޭފުޅުން. އެ ބޭފުޅުންގެ ވާހަކަ އެއާއި މިޔާ މުޅިން އެއް ގޮތް ނުވެ ވެސް ހިނގައިދާނެ. އެއީ، މިދެންނެވި ހެން ވަކި ދައުރެއް އެނގިވަޑައިގަންނަވައިގެން އެ ދައުރު ހަމަވީމާ އަލުން ކުރިމަތިލާންވީ އަލުން ރައްޔިތުންގެ މަޖިލީހުން ތިމަންނަމެން ހޮއްވެވިއްޔާކަން ތިބެވޭނީ އެނގިވަޑައިގަންނަވައިގެން ވަޑައިގެންނެވި ބޭފުޅުން އެއީ. އެކަމަކު، މި ބޭފުޅުން މީގައި މި އިޝާރާތްކުރަނީ އެއަކަށް ނޫން. މީގައި މި އިޝާރާތްކުރަނީ ޤާނޫނުއަސާސީ އަށް ބަދަލެއް އައީ. އައު ޤާނޫނެއް އައީ. އައިމާ އޭގެ ނަތީޖާއެއްގެ ގޮތުން އެ ބޭފުޅުންނަށް އެއްވެސް ކަހަލަ އިޚުތިޔާރެއް ނެތް ގޮތެއްގައި ވަޑަައިގަންނަވަން ޖެހިވަޑައިގަންނަވާ ބޭފުޅުން. އެހެންވީމާ، މިއީ ވަކި ކެޓަގަރީ އެއް ކަމާއި މި ކެޓަގަރީ އަށް ޖާގަ އެއް އޮންނަންޖެހޭނެ ކަމަށް. މި ހުށަހަޅުއްވާފައި އޮތް ހުށަހެޅުމާ މެދުގައި ކޮމިޓީން ވެސް ރަނގަޅަށް ވިސްނާވަޑައިގަތުމަކީ ބޭނުން ކަމެއް ކަމަށް. އަޅުގަނޑަށް ފެނޭ އަޅުގަނޑު ޕާރސަނަލީ އަޅުގަނޑަށް ޤަބޫލުކުރެވޭ ގޮތުގައި މީގައި އެބައުޅެންޖެހޭ ތިން ކެޓަގަރީ އެއް. އެއް ކެޓަގަރީއަކީ އުމުރުން 70 އަހަރު ވެގެން ފުލް ރިޓަޔަރމަންޓަށް ވަޑައިގަންނަވާ ފަނޑިޔާރުން. އަނެއް ކެޓަގަރީ އަކީ އުމުރުން 55 އަހަރު ވީމާ، ވޮލިންޓްރީ ރިޓަޔަރމަންޓަށް ވަޑައިގަންނަވާ ފަނޑިޔާރުން. އަނެއް ކެޓަގަރީ އަކީ އެ ބޭފުޅުން ފަނޑިޔާރުކަމުގައި ތިއްބަވަނިކޮށް ޤާނޫނުއަސާސީ އަށް ގެނެވުނު ބަދަލަކުން ނުވަތަ ޤާނޫނަކުން ގެނައި ބަދަލަކުން އެ ބޭފުޅުންނަށް އެއްވެސް އިޚުތިޔާރެއް ނެތް ގޮތަކަށް އެއްވެސް ކަހަލަ އެ ބޭފުޅުންގެ ކުށެއް ކުރައްވައިގެން ނޫން މަގާމު ވާޖިބު އަދާނުކުރެވިގެނެއް ނޫން. މަގާމު ދޫކުރައްވައި ވަޑައިގަންނަވަން ޖެހިވަޑައިގަންނަވާ ބޭފުޅުން. އެ ބޭފުޅުންނަށް ގޮތެއް ހަމަޖެއްސުމުގެ ބައި އޮންނަން އެބަ ޖެހޭ. ދެން އޮންނަ އިރުގައި އަޅުގަނޑުމެންނަށް އެއްބަސްވެވޭ ނުވަތަ މަޖިލީހަށް ފެނިވަޑައިގަންނަވާ ގޮތަކަށް އެކަން ހަމަޖެހިފައި އޮތުން އެއީ ރަނގަޅު ގޮތެއް ދެން. އަޅުގަނޑު ކުރީ ދުވަހު ވެސް ތާއީދުކޮށްފައި އޮންނަނީ ވޮލިންޓްރީ ރިޓަޔަރމަންޓުން އެ ބޭފުޅުން މަގާމުން ނުކުމެވަޑައިގެންފިއްޔާ ރިޓަޔަރޑް ނަން ޝަރަފާ އެކީގައި ބޭނުންކުރުމަށް އަޅުގަނޑު ތާއީދުކުރަމޭ. ދެން، އ ެބޭފުޅުން އެދިވަޑައިގަންނަވާ އިނާޔަތްތަކީ މާލީ އިނާޔަތަކީ އެހެންވެސް ކޮމިޝަންތަކުން ރިޓަޔަރކުރައްވާ ބޭފުޅުންނަށް ލިބިވަޑައިގަންނާ އެއްޗަކާ ގުޅޭ ގޮތަށް ރައްޔިތުން މަޖިލީހުގެ ކޮމިޓީއަކުން ކަނޑައެޅޭ އެއްޗަކަށް ވާން އަޅުގަނޑަށް ފެނެއޭ. ހަމަ އެފަދައިން މާލީ އިނާޔަތް ނޫން އިންޝުއަރެންސާއި އެ ނޫން ކަންތައްތައް ވެސް އެހެން ބޭފުޅުންނާ ގުޅޭ ގޮތަކަށް އެ ކަނޑައެޅޭ މިންގަނޑަކާ އެއް ގޮތް ވާ ގޮތަކަށް ރައްޔިތުންގެ މަޖިލީހުން ކަނޑައަޅުއްވާ ގޮތަށް އޮންނަން އަޅުގަނޑަށް ފެނެއޭ. އެހެންވީމާ، މި ތަފާތެއް މީގައި އުޅޭތީވެ އަޅުގަނޑު ހިތަށް އެރީ ހަމަ އަޅުގަނޑުމެން ވިސްނާލުން ރަނގަޅޭ މި ބިލު ދިރާސާކުރާއިރު މި ކަންކަމުގެ މައްޗަށް. (ވަގުތުކޮޅަކަށްފަހު) މިހާރު އެހެންވީމާ، އަޅުގަނޑާއި ޢަބްދުއްރަޙީމާއި ޝިޔާމާ، އާދެ، އިދާރާގެ ފަރާތުން މީތި ކުޑަކޮށް ބަލައިލާފައި ރަނގަޅު ގޮތަކަށް އަޅުގަނޑުމެން ގެނެސް، ވީހާވެސް އަވަހަކަށް ދެން ކޮމިޓީގެ ބައްދަލުވުމަކަށް އަޅުގަނޑުމެން މި ބައި ގެނެވޭތޯ މަސައްކަތްކުރާނަން. އެހެންވީމާ، ދެން މިހާ ހިސާބުން ދެން އަޅުގަނޑުމެން ކޮމިޓީގެ މާ ގިނަ ވާހަކަތަކެއް މި ކަމަށް ދައްކައިގެން ހައްލެއް ހޯދޭނެހެނެއް ހިއެއް ނުވޭ. ދެން މި ކަމަށް، ޓެކްނިކަލް އިޝޫ އެއް އުޅޭތީވެ އެހެން ވެގެން އަޅުގަނޑުމެން ކުޑަކޮށް މީތި، މި ކަންތައް ކޮށްލާފައި ބަލައިލާފައި، އާދެ، އަޅުގަނޑުމެން ބައްދަލުވުން ނިންމާލުމުގެ ކުރިން އަޅުގަނޑު ދަންނަވާލަން ބޭނުން ހުޅުމީދޫ ދާއިރާގެ މެންބަރު އިލިޔާސް ލަބީބު މި ކޮމިޓީ އަށް ވަޑައިގެން އެބަ އިންނެވި. އާދެ، މިހާ ހިސާބުން ކޮމިޓީގެ ބައްދަލުވުން ނިމުމުގެ ކުރިން އަޙްމަދަށް، ކޮމިޓީ ބައްދަލުވުން މިހާ ހިސާބުން ނިންމާލާނަން. ޝުކުރިއްޔާ. 

